
Et kigwan Jesus ired ma disipolos to i “Enog i chanag, 
no diket itoloy jon mematid Afo Chiyos tan itoloy jo 
ngon mematid si-kak. Gwariy chakel a pan-iyanan cha 
baliy Awak. Et onkowanak chiwan a mengisagana na 
pan-iyanan jo. No nat podno koma jay, ekak 
ingwanggwang iyay 
cha si-kayo.”
 



“No kekchengen kon mengisagana na pan-iyanan jo, 
on-oliak mowan alid jay, et itahin tahejod ma kad-an 
ko say mekiiyan kayod si-kak.” 



Si-kak si John a ahi yod pamati. Si-kak i kadgwa 
yod anos jo na diga-digat a nadiya-kaman tayo 
tep ekisa-ki kiyed Jesus. Si-kak ngoy 

kadgwa yod ma 
mayka-chom cha 
pantorayan Afo 
Chiyos. 



Intolod chaak alid ja Patmos. Imag cha man say 
maykalebosak chiyay tep nainkasabak i esel 
Afo Chiyos tan sema inpaamten

Jesu Criston
podno. 



Et inpakokip toak a chakos na Ispirito Santo. Et 
mitak i thronod dangit et gwariy mantoktokkong 
chiwan. 



Et inki-ngelan koy panchejaw na emiin a eparsowed 
dangit tan cha dobong tan cha chalem na dobong a 
kawad-an na iyangketiy tan cha 
baybay. Sema emiin a eparsowa, 
chiyan kona i “Sapay koma sema 
mantoktokkong cha throno tan 
sema Ngalobon Kalniro, . . .”
 



“. . . mayki-ki-tek tan mecheja-chejaw tan 
maykaya-kayang na ingked ingka tep sema 
panakabalin cha, nagwariy 
kay-ingesan to!” 



Et mitak ngoy esantoan a siyodad a badon Jerusalem 
a mansa-sa-kod alid Afo Chiyos cha dangit. 
Iyaysagana ma siyodad a inges toy biin iyanbaro na 
mapteng a onkowan a mengaspol na imbaliyen to. 



Et gwariy inki-ngelan kon mapkes a esel a edafo did 
thronon kigwan to i “Niman, sema naiyan-iyanan Afo 
Chiyos, chiwan i kad-an na too. Mekiiyan cha si-kara, 
tan too tho ira di. Si Afo Chiyos mismo, gwara alid 
si-kara, et si-katho diy Chiyos cha.”



Et inbiybiy na anghil cha si-kak i kolos a naengi-kan 
na biyag. Sema kolos, manboningning a singen salming. 
Edafo did ma thronon Afo Chiyos tan Ngalobon 
Kalniro, et imayos cha kawa na kalsara niwa siyodad.



Nat mesepol ngoy silow na akow tan bolan chiwa 
siyodad tep esilowan i siyodad na nihal Afo Chiyos 
tan Ngalobon Kalniro. 



Nem nagwariy ensekig a onsekep chiwa siyodad. 
Nagwariy toon onsekep chiwan a naengamag na 
kababaing ono naiyan-ite-itek. 
Sema toon mahasekep, 
si-kara bengat iwa gwariy 
ngaran chen iyaysolat 
cha dibchon kegwen 
niwa Ngalobon Kalniro. 
Chiwa dibcho, iyaysolat 
a emiin i ngaran iren ma 
gwariy biyag chen 
nagwariy pengingkaan to.



“Ponasan ton emiin i saya ra. Nagwara wiy metiy, 
nagwara wiy on-engos, nagwara wiy onnangis, nagwara 
wiy sahit. Tep emiin a epasamak chiwa sigod a dobong, 
maomas malen emiin.”



Nagwara wiy chosen Afo Chiyos. Tep sema thronon 
Afo Chiyos tan Ngalobon Kalniro, gwared ma siyodad, 
tan sema iren naiyansilbid Afo Chiyos, chejawen cha. 
Metaen chiy dopa tho, tan maysolat i ngaran tod 
temok cha. 



Et mitak a emiin i iyangketiy, a sema iyangkebaba tan 
sema iyangkekayang. Man-ak-akgwat ired sangoanan 
niwa throno, et edohatan ira ma dibchon iyaysolathan 
niwa ima-imag cha nonta sibibiyag nin ira. Et edohatan 
ngoy sa-kin dibchon iyaysolathan na ngaran iren ma 
gwariy biyag chen nagwariy pengingkaan 
to. Ekowis ira ma iyangketiy a 
iyaybagay chiwa iyaysolat ired 
ma dibcho 
maypangkep na 
ima-imag cha. 
 



Et no nat iyaysolat i ngaran na tood ma dibchon 
iyaysolathan na ngaran iren ma gwariy biyag ton 
nagwariy pengingkaan to, iyayta-boy maliy tood ma 
baybay a manchachalang a afoy.



“Gomali,” kigwan na Ispirito Santo tan emiin a toon 
Afo Chiyos a may-arig cha biin imbaliyen na Ngalobon 
Kalniro. Sema mengi-ngel iren ja ese-esel, konen to 

ngo koma i “Gomali.” 



Sema iya-kow, onkowan koma ngo di say menginom na 
chanom a naengi-kan na biyag a dibchid emiin a 

mahapiyan.



60 60

Kagol a banay i semek Afo Chiyos 
cha tood ja dobong, into-no tho diy 
sa-sa-kin Anak ton metiy say sema 
naematid Anak to, nat mechosa, no 
diket gwara did si-kathoy biyag a 

nagwariy pengingkaan to. 



Romans 3:23
Tep emiin a too, iyanbasol, isonga nat mahasagwi riy 

kinamapteng tan kinahejang Afo Chiyos. 

Romans 6:23
Tep pathiy i dagbo na basol, nem sema rigalon Afo 

Chiyos, biyag a nagwariy pengingkaan ton iyay-i-kan cha 
si-kathayo kagol na iyayka-choman tayod Cristo Jesus a 

Afo thayo.

Hebrews 9:27
Amta thayo i metiy i emiin a too na pinsak bengat, et 

kowisen iren Afo Chiyos. 



Ephesians 2:8,9
Tep sejay a kaasin Afo Chiyos, si-kathoy naedafoan na 

kaysalakanan jo babaen na pamati yod Cristo. Nat 
naedafoy kaysalakanan jod ma naimag jo, no diket sema 

rigalon naedafod Afo Chiyos. Nat naedafoy kaysalakanan 
jod ma mapteng a naimag jo, nahol ni gwariy mandastog. 

Romans 10:9,10
Tep no igwanggwang jo i si Jesus i Afo tan podnon 

napiyati yo i inpanpawil Afo Chiyos, maysalakan kayo. Tep 
no podnon naematiy too, ibilang Afo Chiyos a maronong, 

tan no igwanggwang na tood echom i napiyati tho, 
isalakan Afo Chiyos. 



John 3:16,17
Kagol a banay i semek Afo Chiyos cha tood ja dobong, 

into-no tho diy sa-sa-kin Anak ton metiy say sema 
naematid Anak to, nat mechosa, no diket gwara did 

si-kathoy biyag a nagwariy pengingkaan to. Tep say kagol 
na engito-noan Afo Chiyos na Anak tod ja dobong, nat 
say chosaen na Anak toy too, no diket isalakan to ira.

1 John 5:11-13
Et sejay i inpantistigon Afo Chiyos a in-i-kan tod 

si-kathayo y biyag a nagwariy pengingkaan to, tan sema 
biyag, naedafod Anak to. Isonga, sema naematid ma 

Anak to, gwared si-katho ma biyag. Nem sema eg 
naematid ma Anak Afo Chiyos, nagwared si-katho ma 

biyag.Insolat ko ira jay cha si-kayon naematid Anak Afo 
Chiyos say amtaen jo i agpayson gwared si-kayoy 

biyag a nagwariy pengingkaan to. 



John 14; 2 Corinthians 5; 
Inpaamten Jesu Cristo 4, 21, 22

